
MAKTABGACHA TA’LIM 
TASHKILOTLARI RAHBAR VA 

MUTAXASSISLARINING KASBIY 
KOMPETENSIYALARINI 

UZLUKSIZ 
RIVOJLANTIRISH TIZIMINI 

TAKOMILLASHTIRISH
Yuldasheva Feruza Rustamjon qizi

20-davlat maktabgacha ta’lim tashkiloti direktor o‘rinbosari
ORCID: 0009-0008-0612-7535
Annotatsiya: Ushbu ilmiy maqolada maktabgacha ta’lim tashkilotlari rahbar va mutaxassislarining kasbiy kompetensi­
yalarini uzluksiz rivojlantirish tizimini takomillashtirishning nazariy-metodologik hamda tashkiliy-pedagogik asoslari tadqiq 
etilgan.

Kalit so‘zlar: maktabgacha ta’lim, kasbiy kompetensiya, rahbar, mutaxassis, uzluksiz kasbiy rivojlanish, pedagogik 
liderlik, kompetensiya diagnostikasi, mentorlik, individual trayektoriya, professional hamjamiyat, raqamli portfolio, bosh­
qaruv samaradorligi.
Abstract: This article examines the theoretical, methodological and organizational foundations for improving the conti­
nuous professional development system of leaders and specialists in preschool educational organizations.

Key words: preschool education, professional competence, leader, specialist, continuous professional development, 
pedagogical leadership, competency diagnosis, mentoring, individual trajectory, professional learning community, digital 
portfolio.
Аннотация: В статье исследуются теоретико-методологические и организационно-педагогические основы совер­
шенствования системы непрерывного развития профессиональных компетенций руководителей и специалистов 
дошкольных образовательных организаций.

Ключевые слова: дошкольное образование, профессиональная компетентность, руководитель, специалист, 
непрерывное профессиональное развитие, педагогическое лидерство, диагностика компетенций, наставниче­
ство, индивидуальная траектория, цифровое портфолио.

KIRISH
Maktabgacha ta’lim tizimining sifat jihatidan rivojlanishi ko‘p jihatdan mazkur tizimda faoliyat yuritayotgan 

rahbar va mutaxassislarning kasbiy salohiyatiga bog‘liq. Chunki maktabgacha ta’lim tashkiloti rahbari faqat 
ma’muriy-xo‘jalik jarayonlarini muvofiqlashtiruvchi shaxs emas, balki tashkilotning rivojlanish strategiyasini 
belgilovchi, pedagogik jarayon sifatiga rahbarlik qiluvchi, xodimlarning kasbiy o‘sishi uchun sharoit yaratuvchi, 
ota-onalar va jamoatchilik bilan samarali hamkorlikni tashkil etuvchi pedagogik lider hisoblanadi. Ta’lim tizimida 
amalga oshirilayotgan raqamli transformatsiya, inklyuziv ta’limning kengayishi, bolaga yo‘naltirilgan pedagogik 
yondashuvlarning rivojlanishi, ta’lim sifatiga qo‘yilayotgan talablarning ortishi rahbar va mutaxassislar kompe­
tensiyalarining mazmunini ham muntazam yangilab borishni taqozo etmoqda. Bugun rahbar bir necha yil oldin 
egallagan bilim va boshqaruv tajribasi bilan uzoq vaqt samarali faoliyat yurita olmaydi. Chunki boshqaruvning 
mazmuni ham, ta’lim texnologiyalari ham, ota-onalarning ta’lim sifatiga bo‘lgan talablari ham uzluksiz o‘zgarib 
bormoqda. Shu bois kasbiy rivojlanishni muayyan davriylikda tashkil qilinadigan malaka oshirish kurslari bilan 
cheklash zamonaviy ta’lim boshqaruvi ehtiyojlariga to‘liq javob bermaydi. Kasbiy kompetensiyalarni rivojlan­
tirish rahbar va mutaxassisning butun kasbiy faoliyati davomida kechadigan, o‘z ehtiyojlarini aniqlash, yangi 
bilimlarni egallash, ularni amaliyotga tatbiq qilish, natijani tahlil etish va yangi rivojlanish maqsadlarini belgilash­
dan iborat uzluksiz jarayon sifatida tashkil etilishi zarur.

O‘zbekiston Respublikasining 2019-yil 16-dekabrdagi “Maktabgacha ta’lim va tarbiya to‘g‘risida”gi O‘RQ-
595-son1 Qonunida maktabgacha ta’lim va tarbiya tizimining davlat tomonidan tartibga solinishi va sifatli ta’lim 
uchun zarur tashkiliy-huquqiy asoslar belgilangan. Maktabgacha va maktab ta’limi tashkilotlari rahbar, pedagog 
va mutaxassis kadrlarini uzluksiz rivojlantirishga qaratilgan 2024-yil 21-iyundagi PQ-231-son2 qaror esa mazkur 
yo‘nalishda yangi institutsional bosqichni boshlab berdi. Qarorga muvofiq 2024/2025 o‘quv yilidan boshlab 
xodimlarni qayta tayyorlash va malakasini oshirishning yaxlit tizimi joriy etilishi belgilangan.

Mazkur qarorning mantiqiy davomi sifatida Vazirlar Mahkamasining 2024-yil 20-dekabrdagi 867-son3 qarori 
bilan maktabgacha va maktab ta’limi xodimlarining uzluksiz kasbiy rivojlantirish mexanizmlari yanada tartibga 
solindi. Amaldagi yondashuvlarda kasbiy rivojlanishning uzluksizligi, tizimliligi, kompetensiyalarga yo‘naltirilgan­
ligi, amaliyot bilan integratsiyalashuvi hamda natijadorlikni baholash prinsiplariga alohida e’tibor qaratilmoqda.

Qo‘shimcha qilib aytishimiz mumkinki, maktabgacha ta’lim sifatini oshirishga qaratilgan yangi boshqaruv 
yondashuvlari rahbarlarning kasbiy kompetensiyalariga nisbatan ham yangi talablarni yuzaga keltirdi. Xususan, 
maktabgacha ta’lim tashkiloti direktori o‘rinbosariga ta’lim sifatini ta’minlash, pedagoglarni uzluksiz kasbiy rivoj­
lantirish hamda ilg‘or pedagogik va raqamli texnologiyalarni ta’lim jarayoniga tatbiq qilish vazifalarining yukla­
nishi rahbarlik faoliyatining pedagogik va innovatsion mazmuni kuchayib borayotganidan dalolat beradi.

Mazkur tadqiqotning maqsadi maktabgacha ta’lim tashkilotlari rahbar va mutaxassislarining uzluksiz 
kasbiy rivojlanishi mazmunini kompetensiyaviy yondashuv asosida qayta ko‘rib chiqish, mavjud tizimning rivoj­
lantirilishi zarur bo‘lgan jihatlarini aniqlash hamda diagnostika, individual trayektoriya va ish joyiga integratsi­
yalashgan o‘qitishga asoslangan takomillashtirilgan modelni ishlab chiqishdan iborat.

MAVZUGA OID ADABIYOTLAR SHARHI
Maktabgacha ta’lim tashkilotlari rahbar va mutaxassislarining kasbiy kompetensiyalarini rivojlantirish 

masalasi xorijiy olimlar tomonidan turli nazariy yondashuvlar asosida o‘rganilgan.
M. Fullan ta’lim tashkilotlaridagi o‘zgarishlarning samaradorligini rahbarning pedagogik liderligi, jamoaviy 

hamkorlikni shakllantira olishi va xodimlarning uzluksiz kasbiy rivojlanishini qo‘llab-quvvatlashi bilan bog‘laydi.
C. Day esa pedagog va rahbarlarning professional rivojlanishini butun kasbiy faoliyat davomida davom 

etadigan uzluksiz jarayon sifatida talqin qiladi.
L. Darling-Hammond tadqiqotlarida samarali professional rivojlanish amaliy faoliyat bilan bog‘langan, 

uzluksiz, hamkorlikka asoslangan va xodimning individual ehtiyojlarini hisobga oladigan shaklda tashkil etilishi 
zarurligi ta’kidlanadi.

T. R. Guskey kasbiy rivojlanish samaradorligini baholashda olingan bilimning amaliy faoliyatga tatbiq etilishi 
va ta’lim natijalaridagi o‘zgarishlarni muhim mezon sifatida ko‘rsatadi.

Katta yoshdagi mutaxassislarni o‘qitish masalasida M. S. Knowlesning andragogik yondashuvi alohida 
ahamiyatga ega. Olimning fikricha, katta yoshdagi o‘rganuvchining mavjud tajribasi, kasbiy ehtiyoji, mustaqil 
o‘rganishga tayyorligi va amaliy muammolarni hal qilishga yo‘naltirilganligi kasbiy rivojlanish jarayonida hisobga 
olinishi kerak.

E. Wenger esa professional hamjamiyatlar nazariyasida bilim va tajriba hamkasblar o‘rtasidagi muntazam 
hamkorlik va tajriba almashinuvi orqali rivojlanishini asoslaydi.

Maktabgacha ta’lim rahbarligiga oid tadqiqotlarda I. Siraj-Blatchford va L. Manni samarali rahbarlikni peda­
gogik jarayonga yetakchilik qilish, xodimlarni rivojlantirish, umumiy maqsadlarni shakllantirish va ta’lim sifatini 
yaxshilash bilan bog‘laydi.

J. Heikka hamda M. Waniganayake maktabgacha ta’limda pedagogik va taqsimlangan liderlik masalala­
rini o‘rganib, rahbarlik faoliyati faqat bitta shaxsning boshqaruviga emas, balki jamoaning kasbiy hamkorligiga 
tayanishi lozimligini ta’kidlaydi.

Shunday qilib, M. Fullan, C. Day, L. Darling-Hammond, T. R. Guskey, M. S. Knowles, E. Wenger, 
I. Siraj-Blatchford, L. Manni, J. Heikka va M. Waniganayake tadqiqotlari maktabgacha ta’lim tashkilotlari rahbar 
va mutaxassislarining kasbiy kompetensiyalarini rivojlantirishda uzluksizlik, individual yondashuv, pedagogik 
liderlik, mentorlik, hamkorlik va ish joyiga integratsiyalashgan professional o‘rganish muhim ahamiyatga ega 
ekanini ko‘rsatadi.

TADQIQOT METODOLOGIYASI
Kasbiy kompetensiya tushunchasi mutaxassisning faqat bilimga egaligini emas, balki ushbu bilimlarni real 

kasbiy vaziyatlarda qo‘llash, muammoni aniqlash, qaror qabul qilish, natijani baholash va o‘z faoliyatini refleksiv 
ravishda takomillashtira olish qobiliyatini ham ifodalaydi. Shu ma’noda rahbar kompetensiyasi bilim, amaliy 

1	 https://lex.uz/ru/docs/-4646908?ONDATE=09.09.2024%2001
2	 https://lex.uz/uz/docs/-6981085
3	 https://lex.uz/uz/docs/-7271575

ko‘nikma, kasbiy pozitsiya, qadriyat va boshqaruv tajribasining integrativ birligidir. Maktabgacha ta’lim tizimida 
rahbar kasbiy kompetentligining o‘ziga xosligi uning ikki tomonlama tabiatida namoyon bo‘ladi. Bir tomondan, 
rahbar strategik va tashkiliy boshqaruv funksiyalarini bajaradi. Ikkinchi tomondan esa u pedagogik jarayon sifa­
tiga ta’sir ko‘rsatadigan professional lider vazifasini bajaradi. Shuning uchun maktabgacha ta’lim rahbarining 
kompetensiya modeli umumiy menejment kompetensiyalari bilan cheklanmasligi kerak.

OECD tadqiqotlarida ham maktabgacha ta’lim tashkilotlarida samarali liderlik pedagog xodimlarning kasbiy 
o‘rganishini qo‘llab-quvvatlash, hamkorlik muhitini shakllantirish, pedagogik maqsadlarni belgilash va innovatsi­
yalarni rivojlantirish orqali ta’lim sifati bilan bog‘lanishi ta’kidlanadi4.

2024-yilgi TALIS Starting Strong natijalari rahbarlarning uzluksiz professional rivojlanishi yuqori sifatli va 
barqaror maktabgacha ta’lim tizimini shakllantirishning muhim omillaridan ekanini ko‘rsatadi. Tadqiqotda kompe­
tensiyaviy, tizimli, faoliyatga yo‘naltirilgan va andragogik yondashuvlar, shuningdek, qiyosiy tahlil, kontent-tahlil, 
modellashtirish, umumlashtirish, induksiya va deduksiya metodlaridan foydalanildi.

Kompetensiyaviy yondashuv rahbarning egallagan bilimini emas, uni kasbiy vazifani bajarishda qanday 
qo‘llashini markazga qo‘yadi. Faoliyatga yo‘naltirilgan yondashuv professional rivojlanishni real boshqaruv 
muammolari bilan bog‘laydi. Andragogik yondashuv esa katta yoshdagi mutaxassisning mavjud tajribasi, indi­
vidual kasbiy ehtiyoji va o‘z-o‘zini rivojlantirish motivatsiyasini hisobga olishni nazarda tutadi.

TAHLIL VA NATIJALAR
Maktabgacha ta’lim tashkiloti rahbarining kasbiy kompetensiyasini faqat hujjat yuritish, nazorat qilish, 

topshiriqlar berish yoki moliyaviy-xo‘jalik jarayonlarini tashkil etish ko‘nikmalari bilan o‘lchash zamonaviy ta’lim 
boshqaruvining mazmunini toraytiradi. Tadqiqot natijasida rahbar va mutaxassislarning kasbiy kompetensiyala­
rini quyidagi o‘zaro bog‘liq bloklarda tizimlashtirish maqsadga muvofiq deb hisoblandi:

•	 strategik-boshqaruv kompetensiyasi - tashkilotning rivojlanish maqsadlarini belgilash, vaziyatni tahlil 
qilish, resurslarni ustuvor yo‘nalishlarga safarbar etish;

•	 pedagogik liderlik kompetensiyasi - ta’lim-tarbiya jarayonining sifatini tahlil qilish, pedagoglarning kasbiy 
o‘sishini qo‘llab-quvvatlash, metodik jarayonlarga rahbarlik qilish;

•	 inson resurslarini boshqarish kompetensiyasi - jamoani rivojlantirish, motivatsiya, mentorlik, vazifalarni 
taqsimlash va professional hamkorlik muhitini shakllantirish;

•	 analitik va sifat menejmenti kompetensiyasi - monitoring ma’lumotlarini tahlil qilish, muammoning 
sabablarini aniqlash va dalillarga asoslangan qaror qabul qilish;

•	 raqamli kompetensiya - boshqaruv axborot tizimlari, elektron ma’lumotlar, raqamli monitoring va kommu­
nikatsiya vositalaridan samarali foydalanish;

•	 innovatsion kompetensiya - yangi pedagogik va boshqaruv texnologiyalarini baholash, moslashtirish va 
tashkilot faoliyatiga tatbiq etish;

•	 kommunikativ va hamkorlik kompetensiyasi – ota-onalar, pedagoglar, davlat organlari, mahalla va 
boshqa hamkorlar bilan konstruktiv kommunikatsiya o‘rnatish;

•	 refleksiv kompetensiya - o‘z boshqaruv faoliyatini tahlil qilish, kuchli va zaif tomonlarini aniqlash va 
mustaqil kasbiy rivojlanish maqsadlarini belgilash.

Mazkur komponentlarning o‘zaro birligi rahbarning integral kasbiy kompetentligini yuzaga keltiradi.
OECDning 2024-yilgi xalqaro tadqiqotlari maktabgacha ta’lim xodimlarining professional rivojlanishida kurs 

va seminarlar hamon ustun ekanini, biroq ish joyidagi o‘rganish, coaching, induction va hamkorlikka asoslangan 
shakllar pedagogik amaliyot bilan kuchliroq bog‘liqligini ko‘rsatadi5.

Bu holat maktabgacha ta’lim rahbarlarini rivojlantirishda ham kursga asoslangan modelni ish joyidagi 
professional o‘rganish bilan to‘ldirish zarurligini ko‘rsatadi. Barcha rahbar va mutaxassislarni bir xil dastur 
asosida o‘qitish kasbiy rivojlanishning samaradorligini pasaytirishi mumkin. Chunki ko‘p yillik tajribaga ega 
direktorning kasbiy ehtiyoji yangi lavozimga tayinlangan rahbar ehtiyojidan farq qiladi. Xuddi shuningdek, 
raqamli boshqaruvda yuqori salohiyatli mutaxassis bilan pedagogik liderlikda tajribali rahbarning rivojlanish 
ehtiyojlari bir xil emas. Shuning uchun ham kasbiy rivojlanish jarayoni diagnostikadan boshlanishi zarur.

4	 OECD. Results from TALIS Starting Strong 2024: Developing Leadership in Early Childhood Education and Care Settings. – Paris: 
OECD Publishing, 2025.

5	 OECD. Results from TALIS Starting Strong 2024: Developing Early Childhood Education and Care Staff Expertise. – Paris: OECD 
Publishing, 2025.

Xalqaro tadqiqotlarda ham markaz faoliyatiga integratsiyalashgan professional rivojlanish, coaching, 
mentorlik va hamkorlikka asoslangan o‘rganish an’anaviy qisqa kurslarni to‘ldiruvchi istiqbolli mexanizm sifa­
tida baholanadi6.

Maktabgacha ta’lim tashkilotlarida bu quyidagi shakllarda amalga oshirilishi mumkin:

•	 action learning - rahbar real muammoni hal qilish orqali o‘rganadi;

•	 job shadowing - samarali rahbarning faoliyatini kuzatadi;

•	 mentorlik - tajribali rahbar yangi direktor bilan muntazam ishlaydi;

•	 coaching - tayyor javob berish o‘rniga rahbarning o‘z yechimini topishiga ko‘maklashiladi;

•	 professional learning community - rahbarlar muntazam ravishda boshqaruv muammolarini tahlil qiladi;

•	 case study - real tashkilotdagi boshqaruv vaziyatlari muhokama qilinadi;

•	 action research - rahbar o‘z tashkilotidagi muammoni kichik amaliy tadqiqot orqali hal qiladi.

Umuman, maktabgacha ta’lim tashkilotlari rahbar va mutaxassislarining uzluksiz kasbiy rivojlanishini 
takomillashtirishning strategik maqsadi ularni ko‘proq malaka oshirish kurslariga jalb qilish emas, balki o‘z faoli­
yatini muntazam tahlil qiladigan, yangi bilimni amaliyotga tatbiq eta oladigan, jamoasining kasbiy rivojlanishiga 
rahbarlik qiladigan va tashkilot sifatini uzluksiz yaxshilaydigan refleksiv pedagogik liderlarni shakllantirishdan 
iborat bo‘lishi lozim.

Foydalanilgan adabiyotlar ro‘yxati:
1.	 O‘zbekiston Respublikasi Prezidentining PF-152-son “Maktabgacha taʼlim sifati va samaradorligini yanada oshirish 

bo‘yicha qo‘shimcha chora-tadbirlar to‘g‘risida”gi Farmoni. - 2024-yil 30-sentabr.
2.	 O‘zbekiston Respublikasi Prezidentining PQ-231-son “Maktabgacha va maktab taʼlimi tashkilotlari xodimlarini uzluksiz 

kasbiy rivojlantirish tizimini takomillashtirish bo‘yicha qo‘shimcha chora-tadbirlar to‘g‘risida”gi qarori. - 2024-yil 21-iyun.
3.	 O‘zbekiston Respublikasi Vazirlar Mahkamasining 848-son “Maktabgacha taʼlim tizimini raqamlashtirish va maktab

gacha taʼlim tashkilotlari faoliyatini yanada takomillashtirishning qo‘shimcha chora-tadbirlari to‘g‘risida”gi qarori. - 
2024-yil 18-dekabr.

4.	 O‘zbekiston Respublikasi Vazirlar Mahkamasining 867-son “Maktabgacha va maktab taʼlimi xodimlarining uzluksiz 
kasbiy rivojlantirish tizimini takomillashtirish to‘g‘risida”gi qarori. - 2024-yil 20-dekabr.

5.	 O‘zbekiston Respublikasining “Maktabgacha taʼlim va tarbiya to‘g‘risida”gi O‘RQ-595-son Qonuni. - 2019-yil 16-dekabr.

6	 OECD. Building a High-Quality Early Childhood Education and Care Workforce. – Paris: OECD Publishing, 2020.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

